
Ikiaroornartup cannabis-ip 

inerteqqutaajunnaarsinneqarpat pitsaaqutai 

aammalu ajoqutai misissuiffigineqarnissaat 

siunertaralugu Naalakkersuisut nassuiaammik 

suliaqaqqullugit Inatsisartut aalajangiiffigisassaattut 

siunnersuut. Nassuiaat cannabis-ip qanoq 

inerteqqutaajunnaarsinneqarsinnaanera aammalu 

qanoq tuniniarsinnaaneranik imaqassaaq 

kingusinnerpaamillu ukiakkut 2024-imi Inatsartunut 

tunniunneqassaaq 

 

(Inatsisartunut ilaasortaq Kristian Jerimiassen, Inuit 

Ataqatigit) 

 

 

Pisortanit aqunneqartumik cannabissip 

inerteqqutaajunnaartinneqarneratigut hashimik 

eqqussuisarnerup, eqqusseriaraluarnermi 

toqusoqartarnerata, hashimik unioqqutitsilluni 

tuniniaasarnerup tigummiaqartarnerullu kiisalu 

aningaasanik Kalaallit Nunaannit annissuisarnerup 

akiorneqarsinnaanerat pillugu apeqquteqaat 

aallaavigalugu oqallinnissamik siunnersuut. 

 

(Inatsisartunut ilaasortaq Aqqalu C. Jerimiassen, Atassut) 

 

 

Oqaaseqaat: 



 

 

Inuit Ataqatigiit anguniarparput, Nunarput meeqqatsinnut 

ernguttatsinnullu ingerlateqqitassarput inuiaqatigiit 

peqqissut, patajaatsut, naapertuilluartut, 

nammaqatigiissut, ammasuusullu. Taammaattumik 

pinaveersaartitsinermik pingaartitsineq ilisarnaatitta 

ilagaat. Inuuneq naliginnaasoq, aanngajaarnermik 

pisariaqartitsinngitsoq, annertunerpaamiikkuni 

initunerpaalluni, inuuffiuguni, kinguaanut 

toqqissisimatitsisuussaaq. 

Oqaluuserisassat marluk pingaarutillit 

oqaluuserinialerpagut. Oqallissaarut siulliullugu 

aallartiffigigukku cannabis inerteqqutaajunnaartinneratigut, 

hash-mik eqqussuinerup kingunipilui 

tunngavilersuutaapput.  

Assortorneqarsinnaanngilaq anngiortumik eqqussuinerup 

kingunipilui inuiaqatigiinni annertummata. Eqqussuinermi 

aningaasarpassuarnik pissarsinissaq anguniarlugu, allaat 

ikiaroornartumik iisinikkut, iisamik puuisa 

ammartoornerisisa kingunernik toqumik naleqartut 

arlaqalerput. Ajorluinnarpoq tamanna. 

Tuniniaatitsisarnikkut aningaasapasuarnik pissarsisarneq 

ilisimavarput. Oqallisaarisup oqarneratuut pinerlunniat 

”silarsuaq allermi” aqutsisuusut saallugit 

oqaluukkusunnartaraluaqaat, pinerlutaat inuiaqatigiinni, 

inunni ataasiakkaani, meeqqat atugarliortitaaneranni 

ilaqutariit sequminnerannik kinguneqartarnerat qanoq 

namminneq isumaqarfigineraat. Oqarfigerusunnarlutik illit 

meeqqat taamak atugaqarpat qanoq eqqarsassagaluarpit? 

Inuilli taakku soqutigitsaatsuusimasut qularnanngilaq. 

Eqqarsarnarluni ima soqutigitsaatigaat, cannabis aqutamik 



 

tuniniagaalerpat, aningaasarpassuarnillu 

tuniniaatitsinermiit isertitaarukkunik, suna alla saassavaat? 

Qularnanngilarmi aningaasanik amerlasuunik atugaqarluni 

inuuneq qimakkuminaatillugu isertitassanik allanik 

ujartuinissaat. Taakkulu suusinnaappat? Ikiaroornartoq 

sakkortuneq? Kissaatiginanngeqaaq, soorunami aamma 

qulakkeerlugu taamaakkumaartoq 

oqaatigisinnaanngilarput. Sunali tamaat 

eqqarsaatiginiarsariaqarparput.  

Oqallissaarisup Pukkitsormiuni, Canadamilu 

ammaasisimasut assersuutitut atorpai. Nunarput inuilu 

nunani allani pissusilersuutit assigeqqissaarlugit 

aammaasisoqaraluarpat pissusilersorumaartoq 

qulakeersinnaanngilarput, eqqoriaannarsinnaalluguli. 

Iluatsittut iluatsinngitsullu paasisaqarfigineqarnissaat 

isumaqataaffigaarput, pisariaqavissutut isigalugu. 

Oqallissaarisoq qujanaq sammisaq imaannaanngitsoq 

oqallisitigitikkakku. Tungavilersuutitit paasilluarpavut, 

Nunatsinni ajornartorsiutit annerpaat ilaat, alliseequtit ilaat 

iliuuseqarfigisariaqarparput, oqallinnerlu ingerlajuarlitoq.  

Siunnersuutillu appaannut saakkutta, qulaani 

eqqartukkavut nangillugit aalingiisinnaasusermut 

qanillinissamut aqqutaavoq. Cannabis aqutamik 

tuniniarneqaleraluarpat iluaqutit akornutillu suuppat? 

Kinguneqarsinnaava akuerisaangaarami, inuit atugassatut 

misilittassatut nalinnginnaasutut isilerlugu 

pinngitsuuisinnaaneq annertusisoq? Imaluuniit naamiik? 

Akuerisaasumik aqutamik tuniniaaneq kikkut 

tuniniassavaat? Suna silatusaarneruneruva? Akit amma 

aqutaassappaat? Naalakkersuisut peqquneqarnissaannut 



 

akuersaarpugut, pitsaaqutit, ajoqutillu ilisimallugit 

oqallinnerit nangissinnaalerniassavagut ilisimasat 

allaavigalugit. Pinngitsoornanili pinaveersaartitsineq, 

katsorsarneqarsinnaanerlu nalunaarusiami ilaassasut 

kissaatigaarput.  

 

Naalakkersuisut allannguutissatut siunnersuutaat 

akueraarput. Aalingereenani pinngitoorani cannabis 

tuniiarneqarnissaaq, siullliullugu pitsaaqutit akornutillu 

paasereerutsigit, aatsaat aalingissinnaassagatta. 

 

Qujavugut saqqummiussissunut 


